
Høyringsuttale - NOU 2022:1 Cruisetrafikk i norske farvann og 
tilgrensende havområder 
 
 
Fylkeskommunedirektøren si innstilling: 
1. Møre og Romsdal fylkeskommune har ingen merknader til «NOU 2022:1 

Cruisetrafikk i norske farvann og tilgrensende havområder». 
 
2. Møre og Romsdal fylkeskommune støttar cruiseutvalet sine anbefalingar med 

66 tiltak for å redusere risikoen knytt til sjøsikkerheits- og beredskapsmessige 
utfordringar knytt til cruisetrafikk.   

 
 
Bakgrunn 
Justis- og beredskapsdepartementet har sendt «NOU 2022:1 Cruisetrafikk i norske 
farvann og tilgrensede havområder» på høyring. Høyringsfristen er sett til 
15. september 2022. 
 
Det er 3 år sidan nesten-ulukka med Viking Sky på Hustadvika. Det kunne ha blitt 
ein katastrofe om skipet hadde gått på grunn, men det gjekk heldigvis bra denne 
gongen. Denne hendinga var bakgrunnen for at cruiseutvalet vart nedsett. 
Cruiseutvalet fekk i oppdrag å belyse utfordringane knytt til sjøsikkerheit og 
beredskap knytt til cruisetrafikk i norske farvatn og tilgrensande havområde, samt 
kome opp med forslag til risikoreduserande tiltak.  
 
 
Om saka 
Cruiseturismen utgjer eit voksande segment innan turisme. Norge er ein attraktiv 
cruisedestinasjon med eit aukande besøkstal. Ein voksande cruisetrafikk gir auka 
risiko for ei alvorleg hending med cruiseskip og dermed også auka risiko for liv og 
helse. Konsekvensane for liv og helse har hovudfokus i denne utgreiinga. Auka 
cruiseturisme aukar også risikoen for negative konsekvensar for miljø og i nokre 
område kan cruiseskip og besøkande passasjerar ha negativ effekt på 
lokalsamfunn. Samtidig representerer cruiseturismen ein verdi i form av nasjonal 
og lokal omsetnad, arbeidsplassar og verdiskaping. Utvalet presiserer at det ligg 
utanfor deira mandat å ta stilling til om det skal vere ei cruisenæring i Norge.  
 
Hovudtyngda av tradisjonelle cruise i Norge, ca 70 prosent, går til Vestlandet og 
Nord-Norge.  

Globale trendar viser at : 

 Cruiseskipa blir større 
 Nye og alternativ drivstoff blir utvikla og teken i bruk 
 Cruiseskipa blir oppgradert for å auke attraktiviteten 
 Det blir utvikla meir miljøvenlege løysingar om bord både for eksisterande 

cruiseflåte og nybygde skip. 
 
Det overordna målet for cruiseutvalet har vore å identifisere utfordringane og å 
foreslå tiltak for å redusere risikoen for alvorlege hendingar med cruiseskip som 
kan føre til mange skadde og omkomne. Det vil ikkje vere mogleg å dimensjonere 
ein beredskap for ei ulykke med eit cruiseskip med fleire tusen passasjerar og 
mannskap om bord. Dette gjeld masseevakuering frå skipet og vidare handtering 
av eit høgt tal skadde. Dei konsekvensreduserande anbefalingane inneber ikkje ei 
monaleg auke av beredskapen, men tek sikte på kvalitetsforbetringar av 
eksisterande beredskap. 
 
Utvalet har sett på det totale utfordringsbilete og gått gjennom eksisterande 
rammevilkår for cruisenæringa. Vidare er tema som mellom anna data, 
kommunikasjonssystem, kompetanse samt behov for forsking og utvikling belyst. 
Det er gjort ein systematisk gjennomgang og vurdering av heile tidslinja frå 
planlegging av cruiset, til sjølve seglasen, til det skjer ei eventuell hending og til 
situasjonen er handtert. Utvalet har sett på kva som er utfordringane på dei ulike 
områda og vurdert korleis desse kan løysast. 
 
Anbefalingane frå cruiseutvalet søkjer å balansere omsynet til sjøsikkerheit og 
beredskap opp mot cruisenæringa sine behov for føreseielege og levedyktige 
rammevilkår. 
 
Per i dag manglar ein overordna nasjonal plan for cruisenæringa der myndigheitene 
tydeleggjer ønska mål og prioriteringar for denne næringa. Dei tre 
fylkeskommunane på Vestlandet har saman utarbeidd ein felles cruisestrategi 
(vedtatt i Vestlandsrådet i november 2016) med tilhøyrande handlingsplan. Eit av 
tiltaka i cruisestrategien er å påverke til utarbeiding av ein nasjonal cruisestrategi. 
Dette er også ei av anbefalingane frå cruiseutvalet. 
 
Vintercruise er etter kvart blitt meir utbreitt. Utvalet meiner det kan vere ein fare 
for at reiarlag og skipsførar ikkje i tilstrekkeleg grad har vurdert tilleggsrisikoen 
som er til stades i norske farvatn, særleg ved vintercruise. Ulik vurdering og 
forståing mellom reiarlag, fartøy og ulike myndigheiter om kva som bør vere 
avgjerande faktorar ved vurdering om eit seglas skal gjennomførast eller ikkje, blir 
peika på som ei utfordring. 
 
Den norske beredskapen er ikkje dimensjonert for å kunne handtere alvorlege 
hendingar der masseevakuering er nødvendig. Særleg gjeld dette under forhold der 
det vil vere vanskeleg eller umogleg å nytte skipet sitt eige evakueringsutstyr. Det 
er ei grense for kor mange personar ein kan få evakuert med helikopter innanfor eit 
gitt tidsvindauge, sjølv med optimal tilgang på helikopterkapasitet. Utvalet har også 
blitt gjort merksam på den avgrensa kapasiteten som delar av den lokale 
helsetenesta har til å ta imot og handtere eit stort tal av skadde personar. Utvalet 
meiner derfor at det er behov for ei tydelegare regulering av cruisetrafikken. 
 
Utvalet legg vekt på at dei samfunnsøkonomiske kostnadene ved anbefalingane er 
relativt små sett opp mot dei enorme kostnadene som kan oppstå dersom ei ulykke 
med ei cruiseskip skulle skje. Kostnadene ved ei stor ulykke med eit cruiseskip er 
berekna til mellom 14 og 85 milliardar og da er ikkje kostnadene knytt til ein 
redningsaksjon teken med.   
 
Det overordna målet med anbefalingane i rapporten, er å redusere risikoen for 
alvorlege hendingar med cruiseskip som kan medføre påfølgande risiko for tap av 



 
 mange menneskeliv. Utvalet er først og fremst opptatt av å finne fram til tiltak som 
reduserer den samla risikoen for at ei alvorleg hending med cruiseskip skjer.  
 
Utvalet har anbefalt 66 tiltak, men har ikkje prioritert mellom disse. 
Fylkeskommunedirektøren har ingen merknader til dei anbefalte tiltaka, og rår til at 
arbeidet vert følgt opp av dei etatar som er relevante.   

